Вячеслав Гайзер сетіс кесйӧгъяс туйяс вылын транспортӧн артмӧм лоӧмторъяс чинтӧм кузя

Лӧсялана могъяс профильнӧй ведомствояслы дінмуса юрнуӧдысь пуктіс туйяс вылын видзчысянлун кузя республиканскӧй комиссиялӧн неӧчереднӧй заседаниелӧн кывкӧртӧдъяс бӧрын.

«Республикаса туйяс вылын серпасыс петкӧдлӧ, мый юалӧмъяссӧ, водительяслӧн кывкутӧмсянь и автомашина туйяс бӧрся видзӧдӧмӧдз, абу на помӧдз видлалӧма. Быд лун ӧти и сійӧ жӧ мытшӧд, и огӧ кӧ ми чорзьӧдӧй накажитан мераяссӧ, огӧ кӧ велӧдӧй водительясӧс ветлыны позяна ӧдӧн, огӧ кӧ кутӧй пыр видзӧдны туйяс бӧрся, татшӧм серпасыс пыр кутас лоны. Став вӧзйӧмыс, кутшӧмъясӧс дасьтіс комиссия, веськӧдӧма туйяс вылын транспортӧн артмӧм лоӧмторъяс чинтӧм вылӧ», - висьталіс Вячеслав Гайзер.

Заседание заводитчигӧн республикаса юрнуӧдысь уськӧдіс тӧд вылӧ, мый Коми Республикаса йӧзӧс велӧдан министерстволы колӧ вӧлі нуӧдны планысь ӧтдор прӧверкаяс сы серти, кыдзи дасьтӧны автошколаясын выль водительясӧс. Кыдзи висьталіс Коми Республикаын туй вылын видзчысянлун бӧрся видзӧдысь медыджыд канму инспектор Олег Блохин, 2013 воын первойсяньыс экзаменъяссӧ сдайтісны сӧмын джын велӧдчысьыс. Сэк жӧ сійӧ вонас туй вылын транспортӧн артмӧм лоӧмторйысь 15 прӧчентыс лоис 3 воысь этшаджык стажа водительяслӧн мыж вӧсна. Коми Республикаса йӧзӧс велӧдан министерство нуӧдӧм прӧверкаяс серти помшуӧмъяссӧ сетас рака тӧлысь заводитчытӧдз.

Туйяс йылысь сёрнитігӧн Коми Республикалӧн туй агентствоса юрнуӧдысь Эдуард Слабиков юӧртіс, мый талун республикаын уджалӧ 12 группа - «Туй дӧзьӧр» ведомствоувса учреждениеысь специалистъяс. Найӧ видзӧдӧны, кыдзи весалӧны туйяс, и кор сюрӧны тырмытӧмторъяс, тшӧктӧны пӧдрада организацияяслы найӧс бырӧдны, а оз кӧ вӧчны — штрапуйтӧны. Сідз, прӧверкаяссӧ нуӧдӧны «Сыктывкар - Ухта» да «Сыктывкар - Мылдін» республиканскӧй трассаяс вылын. Вячеслав Гайзер тшӧктіс туй ведомстволы «Волго-Вятскуправтодор» предприятиекӧд, коді кывкутӧ «Вятка» федеральнӧй туй вӧсна, ӧтув видзӧдны Сыктывкарсянь Киров обласьтса мудорӧдз участок вылын туй качество бӧрся. Республикаса Юралысьлысь могъяс недыр олӧмӧ пӧртысь тшӧктіс сетны тӧвшӧр тӧлысь помӧдз республиканскӧй трассаяс вылын прӧверкаяслӧн помшуӧмъяс йылысь да сійӧс нуӧданног йылысь отчёт, «Вятка» вылын — урасьӧм тӧлысь 15 лунӧдз.

Таысь кындзи, Вячеслав Гайзер уськӧдіс тӧд вылӧ, мый гражданалӧн эм позянлун юӧртны лёк автомашина туйяс йылысь «112» номер кузя (сотӧвӧй телефонсянь). Сідзжӧ юӧрсӧ позьӧ сетны Сыктывкарын 8 (8212) 314-005 номер кузя («Коми туй дӧзьӧр» Коми Республикаса КСУ диспетчерскӧй служба).

Лёк туйяс вӧсна туй вылын транспортӧн лоӧмтор гӧгӧрвоӧдігӧн МВД бердын Коми Республикаын общественнӧй сӧветса веськӧдлысь Валентина Жиделева ыстысис лыдпасъяс вылӧ, кутшӧмъясӧс юӧртісны «Россия Федерацияын туй вылын ветлӧм котыртӧм да видзчысянлунӧн могмӧдӧм» форум вылын, мый муніс Москваын. «Статистика серти сӧмын 7 прӧчент ДТП лоис лёк туйяс вӧсна, 93 прӧчентыс — водительяс да подӧн ветлысьяс вӧсна», - висьталіс Валентина Жиделева да корис туйяс вылын ветлысьяслы омӧльджыка корсьны туй вылын транспортӧн лоӧмторъяс дырйи ортсыса помкаяс.

Кыдзи висьталіс Олег Блохин, помкаяс пиысь ӧти, мый вӧсна вермас лоны ДТП, сійӧ, мый водительяс оз кутчысьны туйяс вывті ветлыны позяна ӧд, удж да шойччӧг серти корӧмъясӧ. Ёнджыка тайӧ йитчӧма торъя транспортӧн грузъяс да автобусъясӧн ветлысь-мунысьясӧс новлӧдлӧмкӧд. Вячеслав Гайзер тшӧктіс ладмӧдны уджсӧ Коми Республикаын канму удж инспекция, ГИБДД да дінмуса прокуратура костын сы могысь, медым бурджыка видзӧдны автоперевозкаяс збыльмӧдысь организацияяс бӧрся — кыдзи найӧ кутчысьӧны водительясӧс уджӧн могмӧдан да налы шойччӧм котыртан режимӧ. Торйӧн республикаса юрнуӧдысь тшӧктіс тӧдмасьны пассажирскӧй автотранспортса водительяслӧн уджӧн.

Сідзжӧ Вячеслав Гайзер тшӧктіс Коми Республикаса йӧзлысь дзоньвидзалун видзан министр Ярослав Бордюглы сетны урасьӧм тӧлысь 15 лунӧдз план, мый серти 2014 воын став фельдшер-акушер пунктъяс кутасны могмӧдны алкотестеръясӧн. Ӧні водительясӧс код юраӧн тӧдмалӧм вылӧ медицина боксянь видлавны вермӧны оз быд республикаса фельдшер-акушер пунктын, татшӧмсяма видлалӧмсӧ вермӧны вӧчны сӧмын 44 учреждениеын.

Таысь кындзи, Юралысь тшӧктіс Коми Республикаса туй агентствоса юрнуӧдысь Эдуард Слабиковлы видлавны юалӧм сы йылысь, позьӧ-ӧ ыдждӧны «Туй дӧзьӧр» ведомствоувса учреждениелысь штат лыдсӧ. Колӧны содтӧд вынъяс, медым уджавны туй вылын ветланног торкалысьясӧс автоматическӧя пасйысь ветлана комплексъясӧн.

Вячеслав Гайзер пуктіс каръяслӧн да районъяслӧн администрацияса юрнуӧдысьяс водзӧ мог: нуӧдны туй вылын видзчысянлун кузя став муниципальнӧй уджтасъяс ревизия да кыпӧдны налысь сьӧмӧн могмӧдан тшупӧдсӧ. Сылӧн кывъяс серти, тайӧ колӧ туйяс вылын аварияяс чинтӧм кузя торъя мераяс нуӧдӧмын содтӧд уджъяс вылӧ. Торйӧн нин, куйлысь полицейскӧйяс лӧсьӧдӧм, туйвежъясын перилӧясысь потшӧсъяс вӧчӧм да мукӧд мероприятие нуӧдӧм вылӧ. Сідзжӧ Вячеслав Гайзер тшӧктіс Коми Республикаса печать да юӧр сетан агентстволы да Коми Республикаса туй агентстволы Коми Республикаса госавтоинспекциякӧд ӧтув нуӧдны туй вылын транспортӧн артмӧм лоӧмторъясысь ӧлӧдан паськыд социальнӧй компания.

Помас Вячеслав Гайзер пасйис, мый профилактическӧй уджъясӧ колӧ кыскыны ӧтйӧза организацияяс. Сылӧн кывъяс серти, найӧс колӧ корны туйяслысь качество бӧрся прӧверка нуӧдігӧн. «Колӧ, медым бӧрас найӧ висьталісны сы йылысь, кутшӧмӧсь туйясыс и медым мукӧд йӧзыс эз юасьны, мыйла артмӧны туйяс вылын транспортӧн лоӧмторъясыс: йитчӧма тайӧ туй бӧрся лёка видзӧдӧмкӧд, водительясӧс омӧля дасьтӧмкӧд либӧ туй вылын этш тӧдтӧг ветлӧмкӧд», - висьталіс Юралысь.

***МВД Коми Республикаын ГИБДД веськӧдланінлӧн юӧртӧм серти, 2012 во серти колян во 15,8 прӧчент вылӧ унджык дугӧдӧма туй вылын ветланног торкысьӧс, да лоӧ 330 сюрсысь унджык, кутӧма 8 сюрс мортӧс руль сайын код юрӧн, оформитӧма 27 сюрсысь унджык пода ветлысьӧс, арестуйтӧма 5 сюрсысь унджык водительӧс, коді торкӧма туй вывті ветлан правилӧяс, кутӧма да сувтӧдӧма штрафстоянка вылӧ 7 сюрс гӧгӧр автомашина. 
